Коми Республикаса Юралысьлысь водзмӧстчӧмъяссӧ збыльмӧдас Каналан Думаын «Справедливӧй Россия» ютырлӧн фракция  

Талун Сыктывкарын Вячеслав Гайзер паныдасьліс Каналан Думаын «Справедливӧй Россия» фракцияса юрнуӧдысь Сергей Мироновкӧд. Паныдасьлӧм бӧрын фракцияса юрнуӧдысь висьталіс журналистъяслы, мый найӧ дасьӧсь босьтны подув пыдди да паськӧдны  федеральнӧй тшупӧдын мутасын ӧтйӧза асвеськӧдлан система сӧвмӧдӧм серти республиканскӧй проект, мый бура петкӧдліс асьсӧ Комиын. 

«Медшӧрыс миян — федеральнӧй тшупӧдын миянлысь юалӧмъяс решитӧм, Коми Республикаса олысьясӧн индӧм мытшӧдъяссӧ решитӧм. И миян, кыдз власьтлӧн, мог — аддзыны ӧти кыв странаса став бурлань нырччысь вынкӧд, медым республикаса войтыр олісны бурджыка. Сы вӧсна ми кӧсъям ёртасьны став парламентскӧй ӧтувкӧд, кутшӧмъяс эмӧсь Госдумаын», - шуис Коми Республикаса Юралысь.  

Уджалан паныдасьӧм вылын Вячеслав Гайзер да Сергей Миронов видлалісны уна тема, на лыдын патриотическӧя быдтӧм-велӧдӧм да ӧтйӧза асвеськӧдлӧмлысь тӧдчанлун кыпӧдӧм. 

«Сійӧ, мый Республикаын ыджыд тӧдчанлун сетӧны мутасын асвеськӧдлан организацияяс сӧвмӧдӧмлы — зэв тӧдчана нырвизь. Тайӧ гражданскӧй йӧзкотыр артмӧдӧм, мый йылысь ми сэтшӧма мӧвпалам. Нимкодь, мый ми бура тӧдсаӧсь тіян Коми Республикаса Юралыськӧд, аттьӧала Вячеслав Михайловичӧс сылӧн видзӧдласысь.  А сійӧ, мый Республикаын ыджыд тӧдчанлун сетӧны том йӧзӧс Чужан му радейтны велӧдӧмлы — тайӧ сійӧ, мый колӧ. Сы вӧсна, мый ми сёрнитам гражданскӧй йӧзкотыр да гражданинӧс сӧвмӧдӧм йылысь. Но Чужан му дорӧ муслунтӧг, патриотическӧй подувтӧг гражданин — абу гражданин. Юралысьлӧн тайӧ уджалан нырвизьяс серти воам ӧти кывйӧ», - юксис журналистъяскӧд аслас мӧвпъясӧн Сергей Миронов.    
